
Malaysia dan Penderitaan Rakyat Iraq

Kita harus rasa bersyukur kerana Datin Seri Dr Siti Hasmah Mohd Ali yang baru sahaja pulang dari lawatan ke Iraq menyeru kerajaan dan masyarakat dunia mendesak Pertubuhan Bangsa-Bangsa Bersatu (PBB) supaya segera menarik balik sekatan ekonomi yang dikenakan terhadap Iraq.

Menyaksikan Penderitaan
Menurut isteri Perdana Menteri Malaysia itu, keadaan rakyat Iraq semakin daif, terutama kekurangan makanan dan perubatan. Dr Siti Hasmah berkata mereka (rombongan 10 anggota NGO) dari Malaysia menyaksikan sendiri kesan penderitaan rakyat Iraq ekoran sekatan ekonomi PBB. Rombongan itu melihat begitu banyak penderitaan, khususnya wanita, kanak-kanak dan orang tua yang hidup tanpa makanan berzat, air minuman tidak selamat serta terdedah kepada penyakit berisiko tinggi.

Prihatin Seorang Isteri Perdana Menteri

Apa yang Dr Siti Hasmah dan rombongan NGO Malaysia ke Iraq itu adalah amat baik dan patut dipuji. Kita rakyat Malaysia patut berasa bangga atas prihatin isteri Perdana Menteri itu. Seruannya supaya PBB menarik balik sekatan ekonom ke atas Iraq tepat sekali. Malaysia patut berkempen di peringkat antarabangsa dalam soal itu dengan sekuat hati - sekuat kempennya untuk menjadi tuan rumah Sukan Asia.

Malaysia juga terlibat
Tetapi di sini kita hendak menyebut satu hal yang agak pedas dan pahit untuk Dr Siti Hasmah yang baik hati itu terima. Fakta adalah fakta. Sejarah tetap sejarah. Fakta tetap dicatat di dalam sejarah. Kita rakyat Malaysia ada sahamnya ke atas penderitaan rakyat Iraq itu. Puncanya? Sebab Kerajaan Malaysia adalah kerajaan yang sama-sama menyokong usul PBB untuk mengebom dan menyerang Iraq pada tahun 1990 itu. Pada tahun itu Malaysia menjadi salah satu 15 anggota di Majlis Keselamatan PBB. Malaysia telah mengundi menyokong usul resolusi PBB yang ditaja oleh Amerika Syarikat untuk melancarkan serangan ketenteraan ke atas Iraq. 
Operasi Desert Storm 

Malaysia secara legal dan moral terlibat sama melancarkan serangan perang ke atas Iraq yang dipanggil Operasi Desert Storm yang dipimpin oleh imperialis Amerika. Serangan itu telah menghancurkan Iraq dan menyebabkan penderitaan rakyatnya yang tidak terhingga sampailah ke hari ini. Kerajaan Malaysia turut sama memikul beban dosa ke atas penderitaan rakyat Iraq itu. Kerajaan Malaysia pula diketuai oleh Perdana Menterinya yang bernama Mahathir Mohamad. Mahathir Mohamad itu pula adalah suami kepada Dr Siti Hasmah Ali.

Siti Hasmah Perlu Tanya Mahathir

Datin Seri Dr Siti Hasmah perlu bertanya kepada suaminya yang bernama Mahathir itu beberapa soalan. Pertama, benar atau tidak bahawa Presiden Amerika pada tahun 1990 itu yang bernama George Bush dari Washington telah menelefon Mahathir di Kuala Lumpur secara peribadi berhubung resolusi tajaan Amerika bagi menyerang Iraq? Kedua, benar atau tidak George Bush meminta Mahathir supaya menyokong resolusi Amerika apabila dibentangkan di Majlis Keselamatan PBB? Ketiga, benar atau tidak kerana Mahathir tunduk dan akur akan desakan Bush itu maka wakil Malaysia di Majlis Keselamatan PBB telah mengangkat tangan menyokong resolusi Amerika itu?

Pada tahun 1990 itu, Malaysia adalah satu-satunya negara Islam di dalam Majlis Keselamatan PBB. Jadi tercatat dalam rekod bahawa salah satu kerajaan negara Islam yang bersekongkol dengan Amerika untuk memberi lesen dan permit kepada Amerika menghancurkan Iraq ialah kerajaan Malaysia pimpinan Mahathir. Mahathir kena jawab perbuatannya itu kepada dunia Islam dan ummahnya.

Bacul dan Dayus

Dr Siti Hasmah perlu minta Dr Mahathir sedar akan kesalahannya kerana tunduk kepada tekanan Amerika untuk menyerang Iraq. Sekurang-kurangnya Raja Hussein, Raja Jordan (Almarhum) walaupun terkenal sebagai pro-Barat dan Amerika, tetapi sekurang-kurangnya dalam soal Iraq, raja itu telah menentang serangan Amerika itu. Raja Hussein menyokong Iraq dalam pertikaian itu. Sebaliknya Mahathir yang selalu bermain wayang dengan suara lantang menentang dasar-dasar Amerika, tiba-tiba bacul dan dayus apabila ditekan oleh Bush. Atau memang itulah tembelang dirinya. Wajah sebenarnya terserlah pada saat yang genting di mana gendang kosong dan wayang tidak diperlukan.

